
Полацкая уніяцкая архіепархія.  Сямашка.

Полацкая уніяцкая архіепархія – адміністрацыйна-тэрытарыяльная адзінка уніяцкай царквы на Беларусі ў 1596 – 1839 гг. Створана ў выніку прыняцця Брэсцкай уніі 1596 г. праваслаўным полацкім архіепіскапам Грыгорыем (Германам) Загорскім і пераводу Полацкай праваслаўнай епархіі ва уніяцтва. Тэрытарыяльна ахоплівала Полацкае, Віцебскае, Мсціслаўскае і Інфлянцкае ваяводствы, Курляндскае герцагства.
Актыўнае пашырэнне уніяцтва пачаў архіепіскап Іасафат Кунцэвіч, што прывяло да Віцебскага паўстання 1623 г. і забойства Кунцэвіча. Нягледзячы на супраціўленне вернікаў, у 18 ст. уніяцтвам была ахоплена большасць насельніцтва архіепархіі. 
Полацкая уніяцкая архіепархія лічылася найбольш значнай сярод уніяцкіх епархій, з 15 полацкіх архіепіскапаў 7 былі мітрапалітамі (некаторыя адначасова). Пасля 1-га падзелу Рэчы Паспалітай у 1772 г. тэрыторыя архіепархіі ўвайшла ў склад Расійскай імперыі, у 1774 г. тут было каля 500 цэркваў. З 1777 г. архіепархія ахоплівала Полацкую (з 1802 г. Віцебскую) і Магілёўскую губерніі. У 1803 г. адкрыта епархіяльная духоўная семінарыя ў в. Струні (каля Полацка).
З канца 18 ст. пачаўся працэс пераводу часткі уніятаў у праваслаўе. У 1810 г. ў архіепархіі было больш за 600 тыс. прыхаджан; у 1822 – больш за 539 тыс. прыхаджан, 463 царквы; у 1827 г. – больш за 514 тыс. прыхаджан, 436 цэркваў.
У 1828 г. Полацкая уніяцкая архіепархія стала называцца таксама Беларускай і была ўзбуйнена: у яе была ўключана тэрыторыя Бабруйскага, Барысаўскага, Дзісенскага, Ігуменскага, Мазырскага і Рэчыцкага паветаў Мінскай губерні, Куряндскай губерні, Жытомірскага і Оўруцкага паветаў Валынскай губерні і Радамысльскага павета Кіеўскай губерні. У 1830-я гады ў архіепархіі было больш за 1 млн. прыхаджан, каля 700 цэркваў. У 1834 г. пачало аднаўляцца богаслужэнне паводле ўсходняга абраду. У выніку Полацкага царкоўнага сабора 1839 г. уніяцкая царква была скасавана, Полацкая уніяцкая архіепархія спыніла існаванне.
Тытулы кіруючых архірэяў – архіепіскапаў Полацкай уніяцкай архіепархіі: полацкі, віцебскі і мсціслаўскі (1596 – 1828, часам таксама аршанскі і магілёўскі), полацкі і беларускі (1828 - 39). 
Полацкай уніяцкай архіепархіяй кіравалі архіепаскапы Грыгорый (Герман) Загорскі (1596 - 1600), Гедэон Бральніцкі (1601-  18), Іасафат Кунцэвіч (1618 - 23), Антоній Сялява (1624 - 55), Гаўрыіл Каледа (1655 - 74), Кіпрыян Жахоўскі (1674 - 93), Марцін Белазор (1697 - 1707), Сільвестр Лада-Пашкевіч (1709 - 19), Фларыян Грабніцкі (1719 – 62), Язон Смагаржэўскі (1762 - 84), Іраклій Лісоўскі (1784 - 1809), Іаан Красоўскі (1811 - 27), Якаў Адам Акела-Мартусевіч (1827 - 33), Іасафат Булгак (1833 - 38), Васіль Лужынскі (1838 - 39).

Кіраўнікі Полацкай уніяцкай архіепархіі

Жахоўскі Цыпрыян (Кіпрыян; каля 1635 – кастрычнік 1693). Царкоўны дзеяч Рэчы Паспалітай. Доктар тэалогіі. Паходзіў з Полацкага ваяводства. Вучыўся у Грэчаскім калегіуме ў Рыме (1658 - 64). Архімадрыд шэрагу манастыроў, у 1671 – 74 гг. каад’ютар (памочнік-намеснік) пры мітрапаліце Г. Календзе. У 1674 – 93 гг. мітрапаліт кіеўскі, галіцкі і ўсяе Русі, адначасова архіепескап полацкі. Для пашырэння уніі выкарыстоўваў прымусовыя меры, удзельнік склікання ў 1680 г. ў Любліне з’езда уніятаў і праваслаўных, які апісаў у кнізе “Люблінскі калёквіум...”  (Замосце, 1680, на польскай мове). Імкнуўся абмежаваць у царкве ўплыў базыльян, што выклікала з імі канфлікт. У пачатку 1690-х г. заснаваў Супрыльскую друкарню. Ахвяраваў сродкі на рамонт храмаў у Вільні, Навагрудку, Полацку. Аўтар казанняў, прысвечаных І. Кунцэвічу.

Лісоўскі Іраклій [свецкае імя Іосіф; 1730, Полацкае ваяводства – 30.8 (11.9).1809]. уніяцкі царкоўны дзеяч. З беларускага шляхецкага роду герба “Вожык”. Вучыўся ў школе пры кляштары дамініканцаў ва Ушачах, там успупіў у ордэн базыльян. Ігумен Полацкага манастыра пры Сафійскім саборы. З 1778 г. архімандрыт Ануфрыеўскага манастыра (Мсціслаўскае ваяводства). З 1780 г. член каністорыі Полацкай уніяцкай архіепархіі. У 1784 – 1809 гг. полацкі архіепіскап. З 1795 г. пасля скасавання Кацярынай II уніяцкіх епархій (акрамя Полацкай) фактычны кіраўнік усіх грэка-католікаў Расійскай імперыі. У 1806 – 09 гг. мітрапаліт кіеўскі (не зацверджаны папам рымскім). У царкоўным жыцці ў процівагу базыльянам абапіраўся на белае духавенства, вылучаў яго на кіруючыя пасады. У 1785 г. падпарадкаваў сваёй уладзе базыльянскія манастыры Полацкай епархіі, у 1798 г. забараніў агульныя капітулы (з’езды) ордэна. Спрыяў выданю загаду Пецярбургскай рымска-каталіцкай калегіі пра скасаванне 54 базыльянскіх манастыроў (1805). Садзейнічаў стварэнню галоўнай семінарыі пры Віленскім універсітэце (1803), адкрыў семінарыю для белага духавенства ў Полацку (1806). Быў прыхільнікам ачышчэння абраднасці ад лацінскх запазычанняў, склаў і даслаў у Рым на зацвяржэнне службоўнік з паралельнымі царкоўна-славянскімі і лацінскімі тэстамі. Дамогся ад імператара Аляскандра I стварэння ўнутры рымска-каталіцкай калегіі асобнага дэпартамента для уніятаў (2.7.1805), старшынёй якога стаў. Садзейнічаў выданню царскага дазволу для уніятаў, якія прынялі лацінскі абрад, вярнуцца да папярэдняга веравызнання. Ва ўнутры-царкоўнай барацьбе абапіраўся на падтрымку царызму. У 1795 г. забараніў уніяцкім святарам процідзейнічаць схіленню (часам гвалтоўнаму) сваіх вернікаў у праваслаўе. Курс Літоўскага на збліжэнне грэка-каталіцкай царквы з уладамі і праваслаўнай царквой працягвалі ў 1820 – 30-я гады уніяцкія царкоўныя дзеячы А. Зубко, І. Красоўскі, В. Лужынскі, І. Сямашка і інш.

Лужынскі Васіль Венядзікт [1791, па іншых звестках 1786 або 1787 – 21.1 (2.2).1879], уніяцкі, потым праваслаўны царкоўны дзеяч. З сям’і святара царквы с. Старая Рудня Рагачоўскага павета. Доктар багаслоўя (1825). Скончыў Галоўную каталіцкую семінарыю пры Віленскім універсітэце (1819). З 1824 г. прэфект і інспектар Полацкай уніяцкай семінарыі, прэфект Галоўнай каталіцкай семінарыі, кафедральны канонік, з 1828 г. асэсар грэка-уніяцкай калегіі у Пецярбургу, з 1834 г. епіскап аршанскі (вікарны) у Беларускай уніяцкай епархіі, з 1838 г. епіскап беларускі (полацкі). 12.2.1839 г. разам з іншым вышэйшым уніяцкім духавенствам падпісаў акт Полацкага царкоўнага сабора 1839 г. аб скасаванні Брэсцкай уніі 1596 г. і далучэнні да праваслаўя. З 1840 г. праваслаўны епіскап полацкі, 1841 г. архіепіскап. У 1866 г. вызвалены ад кіравання епархіяй і прызначаны членам Свяцейшага Сінода. Аўтар успамінаў “Записки Василия Лужинского, архиепископа Полоцкого” (Казань, 1885).

Полацкі царкоўны сабор 1839 г.
Полацкі царкоўны сабор 1839 г. – сход іерархаў уніяцкай царквы ў Беларусі і Украіны (у межах Расійскай імперыі), які прыняў рашэнне аб яе далучэнні да рускай праваслаўнай царквы. Адбыўся 12(24). 2. 1839 г. у Полацку. Першыя тэндэнцыі  збліжэння уніятаў з праваслаўем выявілася ў 1780-я гады ў дзейнасці полацкага архіепіскапа Іраклія Лісоўскага, незадаволенага высокім становішчам базыльян, якія як самыя адукаваныя найчасцей займалі епіскапскія кафедры і праводзілі лацінізацыю абраднасці царквы: у храмах здымаліся іканастасы, ставіліся арганы і бакавыя алтары, у Полацкай уніяцкай архіепархіі служба часта правілася на польскай мове і інш. Лісоўскі імкнуўся ўзняць адукацыйны ўзровень белых святароў, склаў служэбнік на царкойна-славянскай мове, дамогся адмены інстытута царкоўных старастаў (царкоўнымі старастамі часта былі памешчыкі-католікі) і інш. Павышэнню ролі белага духавенства насуперак базыльянам спрыяла і актывізацыя дзейнасці капітулаў Брэсцкай і Віленскай уніяцкіх епархій у 1810-20-я гады.
Палітыка царскага ўрада да ўніяцкай царквы была непаслядоўнай: ад масавага пераводу у праваслаўе (да 3 млн. чалавек)пасля 2-га падзелу Рэчы Паспалітай да падтрымкі рымска-каталіцкага і уніяўкага духавенства, каб мець у ім сацыяльную апору. 1820-я гады Мікалай 1 стаў праводзіць у заходніх губернях палітыку «узмацнення рускага элемента» замест польскага; беларусы і украінцы былі абвешчаны неадрыўнай часткай рускага народа, што выклікала пытанне аб іх рэлігійнай уніфікацыі. Такія намеры дзяржаўнай улады супалі з аналагічным жаданнем шэрагу уніяцкіх іерархаў, якія хацелі далучыцца да праваслаўя – пануючага веравызнання Расійскай імперыі – па ідэалагічных меркаваннях і для паляпшэння свайго сацыяльнага становішча.
У 1827 г. асэсар Другога (уніяцкага) дэпартамента Рымска-каталіцкай калегіі Іосіф Сямашка (з 1829 епіскап) падаў Мікалаю 1 дакладную запіску з прапановамі аб скасаванні уніяцкай царквы і пераводу яе ў праваслаўе. У тым жа годзе выдадзены ўказ аб забароне пераходу уніятаў у лацінскі абрад.
У красавіку 1828 г. зацверджана асобная Грэка-уніяцкая духоўная калегія з мэтаю далейшага адасаблення уніятаў ад рыма-католікаў, з 1837 г. яна была падначалена Св. Сіноду рускай праваслаўнай царквы. Замест 4 уніяцкіх епархій (Полацкай, Віленскай, Брэсцкай, Луцкай) пакінуты 2 першыя з перайменаваннем іх ў Беларускую і Літоўскую.
Для адукацыі белага духавенства павінны былі адкрыцца Літоўская духоўная семінарыя і акадэмія ў Полацку (не здзейснена). Базыльянскія кляштары і школы пачалі закрывацца. У 1834 г. выйшла сакрэтная інструкцыя аб тым, што далучаць уніятаў трэба асцярожна і паступова. Пачалі пашырацца служэбнікі маскоўскага друку, у епіскапы былі пасвячоны прыхільнікі Сямашкі Васіль Лужынскі і Анатоль Зубко.
Ідэя пераходу у праваслаўе ахоплівала тым часам усе больш прадстаўнікоў вышэйшага духавенства

Іосіф Сямашка (5.1.1799) с. Паўлаўка Вінніцкай вобл. Украіно–уніяцкі потым праваслаўны царкоўны дзеяч Расійскай імперыі. У 1827 г. падаў імператару Мікалаю I запіску аб становішчы ўніяцкай царквы да Расійскай імперыі і сродках па яе далучэнню да праваслаў’я, якая была ўхвалена і стала праграмай дзеяння. З 1829 г. вікарны епіскап мсціслаўскі Полацкай уніяцкай епархіі, старшэня яе кансісторыі.  Адначасова захоўваў членства, а потым старшынства ў калегіі (у 1828 г. створана асобая грэка-ўніяцкая калегія). З 1833 г. кіруючы епіскап літоўскі. На гэтай пасадзе ён вёў падрыхтоўчую работу па скасаванні уніі: ездзіў па епархіях, наглядаў за ўвядзеннем у храмах іконастасаў і служэбнікаў маскоўскага друку, за вынішчэнні арганаў і навучаннем святароў богаслужэнню на царкоўна-слявянскай мове і інш., узгадняў арганізацыйныя пытанні з дзяржаўнымі уладамі.
У 1836 г. звярнуўся з лістом да пецярбугскага мітрапаліта Серафіма з прашэннем аб далучэнні да праваслаўя. Быў ініцыятарам і актыўным удзельнікам Полацкага царкоўнага сабора 1839.
З 1840 г. праваслаўны епіскап літоўскі і віленскі (з 1852 мітрапаліт). У 1844 г. пераехаў у свою епархію ў Жыровічы, потым у Вільню, (1845). Садзейнічаў пераводу з Жыровіч у Вільню Літоўскай духоўнай семінарыі. З 1847 г. глава Свяцейшага Сінода. У апошнія гады займаўся дабрачыннасцю, пісаў мемуары.

 
Згирский М.Ф., СШ № 5


3

